                                                                Қырҭтәыла азакәан 


                                                            Амал алегалтәра иазкны 
                                    (2024 шықәса лаҵарамза 1 аҭагылазаашьала)


  Ахәҭаҷ 1. Азакәан ахықәкы
  Абри азакәан ахықәкоуп иацҵоу агарантиақәа рырҿиара Қырҭтәыла аконституциа 19-тәи ахәҭаҷла, Қырҭтәыла адунеижәларбжьаратәи аиқәышаҳаҭрақәа рыла, даҽа азакәанԥҵаракала иазхаҵоу хаҭалатәи ахатәра азин ахьчара арманшәаларазы. 
  Қырҭтәыла 2018 шықәса рашәарамза 29 азакәан №2764 - авебдаҟьа, 19.07.2018 ш.


  Ахәҭаҷ 2. Аҳәынҭқарра, хаҭалатәи ахатәра азин ахьчара агарант еиԥш
  Аҳәынҭқарратә органқәа зегь, амаҵуратә хаҿқәа ируалԥшьоуп идырманшәалар хаҭалатәи ахатәра азин агарантиа змоу ахьчара, акьымсра. 


  Ахәҭаҷ 3. Атерминқәа алыркаара рзура 
  Абри азакәанаҿ атерминқәа ирымоуп анаҩстәи аҵакы:
  а) ахаҿы - ауаҩытәыҩсатә ма хаҭалатәи азин аиуристтә хаҿы, ма урҭ реидгыла;
  б) амаҭәар - Қырҭтәыла атәылауаҩратә кодексла иҳәаақәҵоу еиҭаҵуа ма имеиҭаҵуа амаҭәар;
  г) амал - амаҭәар, ахә змоу абӷьыц ма аҳәара азин, иарбану ахаҿы ахатәразы аҳәынҭқарра ма амуниципалитет инапы ианнаҵаз ишиашоу ма имҩаԥгоу асахьала;
 д) ахатәра аиура аҵаҵӷәы - ахаҿы азинтә актла ма аилаӡарала амал инапы анҵара иара ихатәразы инапы анҵара аибыҳәарала;
  е) амал алегалтәра - абри азакәан а-4-тәи ахәҭаҷ актәи апунктла иазгәаҭоу амалаз азакәантә ахатәра азин ашьақәырӷәӷәара, иарбану иҟалар зылшоу аԥкра аиур ма ирымыххар мацара Қырҭтәыла аконституциа 19-тәи ахәҭаҷла иҳәаақәҵоу аҭагылазаашьақәа раан.
  Қырҭтәыла 2018 шықәса рашәарамза 29 азакәан №2764 - авебдаҟьа, 19.07.2018 ш.
  Қырҭтәыла 2020 шықәса ԥхынгәымза 15 азакәан №6956 - авебдаҟьа, 28.07.2020 ш.


  Ахәҭаҷ 4. Азакәан аус арура асфера 
  1. Абри азакәан аусура иакьысуеит аҳәынҭқарратә ма амуниципалитет иарбанызаалак амал,  ахатәра аиура иззынагӡахаз ма ахатәра аиура аҵаҵӷәы иззыҿиаз Қырҭтәыла азинтә актла ма аилаӡарала абри азакәан аусура аларгараанӡа, абри ахәҭаҷ а-2-тәи апунктла иазгәаҭоу амал ада. 
  2. Абри азакәан аусура иакьысӡом:
  а) амал, зыприватизациа азин ыҟам “Аҳәынҭқарратә мал иазкны” Қырҭтәыла азакәан а-4-тәи ахәҭаҷла;
  б) амал, иззы ахатәра азин ма ахатәра аиура аҵаҵӷәы ақәхра иазкны абри азакәан аусура аларгара амоментазы имҩаԥысуа аӡбарҭа аимак (зганкы аҳәынҭқарра ма амуниципалитет/амуниципалитет аорган ауп) ма административтә аусмҩаԥгатә;
  г) амал, иззы абри азакәан аусура аларгара амоментазы имҩаԥысуа аусеилыргара ахатәра (ахатәра аиура аҵаҵӷәы) анапхгара азакәанра ашьақәыргылараз;
  д) Қырҭтәыла атәылауаҩратә апроцесстә кодекс XLIV¹ ахала, Қырҭтәыла административтә апроцесстә кодекс VI² ахала иазгәаҭоу амал:
  е) иԥаршеиу адокумент адгаларала ирҳау амал;
  в) адгьыл ахәҭақәа, иарбанқәоу иазку анефт, агаз амагистральқәа рымҩангара, урҭ ирыдҳәалоу адгьыл аҵаҟатәи, адгьыл ахыхьтәи ахархәагақәа рыргылара, рексплуатациазы. 
  3. Абри азакәан аусура абри ахәҭаҷ а-2-тәи апункт “б”, “г” апунктеиҵақәа рыла иазгәаҭоу амал иакьысуеит аӡбарҭа аимак, административтә аусмҩаԥгатә ма аусеилыргара аанкылараан. Абри аҭагылазаашьаан иарбоу амал алегализациа азуп ҳәа иԥхьаӡахоит, уи иакьысуеит абри азакәан а-5-тәи, а-6-тәи ахәҭаҷқәа рыԥҟаԥҵақәа. 
  Қырҭтәыла 2010 шықәса ԥхынгәымза 21  азакәан №3518 - ССМI, №48, 09.08.2010 ш., ахәҭаҷ 319
  Қырҭтәыла 2020 шықәса ԥхынгәымза 15 азакәан №6956 - авебдаҟьа, 28.07.2020 ш.


  Ахәҭаҷ 5. Амал алегалтәра аҵас
  1. Абри азакәан аусура аларгаразы алегализациа азуп ҳәа иԥхьаӡахарц абри азакәан аусура иалагаанӡа абри азакәан а-4-тәи ахәҭаҷ актәи апунктла иазгәаҭоу амалаз инагӡоу ахатәра аиура ма ахатәра аиура аҵаҵӷәы. 
  2. Иаԥыхуп административтә актқәа зегь, иарбанқәоу ирҿагылоу абри азакәанла ишьақәыргылоу аҭаххарақәа.
  3. Абри азакәанла иазгәаҭоу алегалтәра иаҵанакуазар амалказ инагӡоу ахатәра аиура ма ахатәра аиура аҵаҵӷәы, убасҟан алегализациа азуп ҳәа иԥхьаӡоуп ахатәра аиура. 
  4. Абри азакәан иашьаҭакны амал аиура ма амал аиура аҵаҵӷәы алегалтәра ихы дақәиҭнатәӡом ахаҿы азин-ауалԥшьақәа рынагӡара аҟынтә, уи амал аҳәынҭқарра ма амуниципалитет инапы ианнаҵазар аибыҳәарак анагӡара ацынхәрас. 
  5. Қырҭтәыла ма амуниципалитет ахатәраҿы иҟоу адгьыл априватизациа ашьҭахь аҳәынҭқарра ма амуниципалитет ишьақәнаргылар иарбанызаалак аԥсахра (ихымԥадатәиу асервитут ада), иарбану ишьақәыргыламыз априватизациаан, ампыҵакҩы азинмчра имоуп иарбоу аԥсахра ацынхәрас даҳәар акомпенсациа (уи абри аԥсахра анагӡара даҿагылазар). Аҳәынҭқарра ма иашьашәалоу амуниципалитет иауалԥшьоуп иарманшәалар ампыҵакҩы абри аҩыза иҳәара. 
  Қырҭтәыла 2020 шықәса ԥхынгәымза 15 азакәан №6956 - авебдаҟьа, 28.07.2020 ш.

  Ахәҭаҷ 6. Амалаз ахатәра аиура ма ахатәра аиура аҵаҵӷәы азакәанра ашьақәыргылараз аусеилыргара амҩаԥгара, ма иарбанызаалак даҽа формак ала аконтроль, аҭҵаара, агәаҭара аԥкра
  1. Аҳәынҭқарратә орган, амаҵуратә хаҿы азин рымаӡам абри азакәан а-4-тәи ахәҭаҷ актәи апунктла иазгәаҭоу амал ахатәра аиура ма ахатәра аиура аҵаҵӷәы азакәанра ашьақәыргылараз аусеилыргара амҩаԥгара, ма иарбанызаалак даҽа формак ала аконтроль, аҭҵаара, агәаҭара. 
  2. Абри ахәҭаҷ актәи апунктла ишьақәыргылоу аԥкра иакьысӡом абри азакәан а-4-тәи ахәҭаҷ актәи апунктла иазгәаҭоу амал анапхгара азакәанра иазкны имҩаԥгоу аусеилыргара, убри аибыҳәарала, ишыламырҟәхоу абри азакәан а-5-тәи ахәҭаҷ актәи апункт аҭаххарақәа. 


  Ахәҭаҷ 6¹. Ақалақь Қарҭ административтә ҳәаақәа рыҩныҵҟа ишьҭоу ақыҭа-нхамҩатә ҵакы змоу адгьыл ахәҭақәа рлегалтәраз даҽа ҵаҵӷәқәак
  1. Абри азакәанла иҳәаақәҵоу аҵасқәа иреиԥшымкәа, амал алегалтәра назыгӡоу аорганқәа рыҟны 2012 шықәса мшаԥымза 1 аҟынӡа иалаҵоу адгьыл ахәҭа алегалтәра иазкны арегистрациатә арзаҳалқәа, ақалақь Қарҭ амуниципалитет административтә ҳәаақәа рыҩныҵҟа ишьҭоу ақыҭа-нхамҩатә ҵакы змоу адгьыл ахәҭақәа (иара убас ԥыхьатәи ақыҭа-нхамҩатә ҵакы змоу адгьыл ахәҭақәа, иарбанқәоу абри азакәан аусура аларгара амоментазы иззыԥсаху ахықәктәы ҵакы, иагоу ақыҭа-нхамҩатәым ҵакы змоу адгьыл акатегориахь) рлегалтәра аҵаҵӷәоуп 2007 шықәса жьырныҳәамза 1 аҟынӡа азакәан аилагарала еиқәыршәоу:
  а) адгьыл ареформатә комиссиа ала иоужьу адкылара-анапы анҵаратә акт;
  б) адгьыл (имеиҭаҵуа амал) арегистрациатә аилыркаа;
  г) абаҳчааӡаратә аидгыла ала иоужьу ашәҟәы;
  д) ауаажәларратә реестр аҟынтә агәылҩаа, анапы анҵара аҵаҵӷәыс иахьазгәаҭоу абри апункт “а” - “г” апунктеиҵақәа рыла иазгәаҭоу адокументациа. 
  2. Алегализациа ахәԥса ақалақь Қарҭ амуниципалитет административтә ҳәаақәа рыҩныҵҟа ишьҭоу адгьыл ахәҭа аквадраттә метраказ 15 лари роуп. 
  3. Алегалтәра ахәԥса иалаҵахоит иашьашәалоу амуниципалитет абиуџьетаҿ.
  4. Алегалтәра ахәԥса ашәара аҟынтә ихы дақәиҭтәхоит ахаҿы, изахьы азакәантә амчрахь иалалаз аӡбарҭа ахарадҵаратә азыӡба, дарбану ихазырҭәааз иадгалоу ааха.
  5. Абри ахәҭаҷла ишьақәыргылоу аҵасла амал алегалтәраан иалагазом ашьаусӡбаратә ашьҭалара (иалагаз ашьаусӡбаратә ашьҭалара иаанкылоит) имеиҭаҵуа амаҭәар ампыҵакҩы, алегализациа назыгӡоу ахаҿы иахь. Абри ахәҭаҷ иашьаҭакны ашьаусӡбаратә аҭакԥхықәра аҟынтә рхы ақәиҭтәхаӡом ахаҿқәа, изахьы абриҵәҟьа ахәҭаҷла иазгәаҭоу адокументациа армазеиразы, ахархәаразы, даҽа нагӡамҭақәак рзы иқәыргылоу ахарадҵаратә азыӡба аҭакра асахьала. 
  6. Адгьыл ахәҭа алегалтәра иазкны арегистрациатә арзаҳалқәа радгалараан арегистрациа назыгӡоу аорган аӡбамҭа шьҭнахуеит иашьашәалоу адокументациа азинхьчаратә органқәа рахь ашьҭрада, убри аҭагылазаашьа ада, арегистрациа хзутәу адокументациа ианеиқәыршәоу 2007 шықәса жьырныҳәамза 1 ашьҭахь. 
  7. Амал алегалтәра алшара ыҟоуп убри аҭагылазаашьаангьы, аилаӡара иалҵшәаны адгьыл ахәҭазы ахатәра азин ианииасхьоу ампыҵакҩы ҿыц иахь. 
  8. Аинтерес змоу ахаҿы даҳәозар убри аҩыза адгьыл ахәҭа алегалтәра, иззы Қырҭтәыла азакәанԥҵарала ишьақәыргылоу аҵасла арегистрациа зызуу аҳәынҭқарра/амуниципалитет ахатәра азин, арегистрациа назыгӡоу аорган иауалԥшьоуп ахырхара ҟанаҵар аҳәынҭқаррахь/амуниципалитетахь иашьашәалоу аорган адгьыл ахәҭа алегалтәраз ақәшаҳаҭра аиура иахықәкны. Абри аҭагылазаашьаан арегистрациатә аусмҩаԥгатә иаанкылоит. Арегистрациатә аусмҩаԥгатә ирҿыцхоит, аҵыхәтәантәи аӡбамҭа шьҭыххоит мацара иашьашәалоу аорган аҟынтә аҭак аиура ашьҭахь, Қырҭтәыла азакәанԥҵарала ишьақәыргылоу аҵасла. 
  9. Абри ахәҭаҷла ишьақәыргылоу аҵасла амал алегалтәра назыгӡоу аоргануп Қырҭтәыла аиустициа аминистрра анапхгаратә асфераҟны аус зуа ауаажәларратә азин аиуристтә хаҿы - ауаажәларратә реестр амилаҭтә агентра, иарбану алегалтәра иадҳәалоу даҽа аусмҩаԥгатәқәак нанагӡоит “Ауаажәларратә реестр иазкны” Қырҭтәыла азакәан иашьашәаланы. 
  10. Абри ахәҭаҷ аусура иркьысӡом “Ауаҩытәыҩсатә, хаҭалатәи азин аиуристтә хаҿқәа рхатәраҿы (рхархәараҿ) иҟоу адгьыл ахәҭақәа рзы ахатәра азин азхаҵара иазкны” Қырҭтәыла азакәан а-3-тәи ахәҭаҷ а-2-тәи апунктла иҳәаақәҵоу аҭагылазаашьақәа, иара убас убри аҭагылазаашьа, имеиҭаҵуа амалаз ианыҟоу Қырҭтәыла азакәанԥҵара иашьашәаланы еиқәыршәоу/иоужьу азин шьақәзырӷәӷәоу адокумент.
  Қырҭтәыла 2011 шықәса хәажәкырамза 22 азакәан №4467 - авебдаҟьа, 29.03.2011 ш.
  Қырҭтәыла 2020 шықәса ԥхынгәымза 15 азакәан №6956 - авебдаҟьа, 28.07.2020 ш.

  Ахәҭаҷ 7. Еиҭасуа аԥҟаԥҵақәа 
  1. 2007 шықәса нанҳәамза 1 аҟынӡа Қырҭтәыла апарламент иадгалахарц:
  а) убри асиа, иззы ахатәра азин ма ахатәра азин аиура аҵаҵӷәы ақәхра иазкны абри азакәан аусура аларгара амоментазы имҩаԥысуа аӡбарҭа аимак (зганкы аҳәынҭқарра ма амуниципалитет ак ауп) ма административтә аусмҩаԥгатә, - убри административтә органқәа рыла, иарбанқәоу иназыгӡоу административтә аусмҩаԥгатә ма аган ахаҭарнакра назыгӡоу аӡбарҭа аимакаҿ;
  б) убри амал асиа, иззы абри азакәан аусура аларгара амоментазы имҩаԥысуа аусеилыргара ахатәра (ахатәра аиура аҵаҵӷәы) анапхгара азакәанра ашьақәыргылараз, - убри аорганқәа рыла, иарбанқәоу имҩаԥызгоу аусеилыргара. 
  2. Қырҭтәыла апарламент иарманшәаларц абри ахәҭаҷ актәи апунктла иазгәаҭоу асиа рыларҵәара Қырҭтәыла апарламент аофициалтә авебдаҟьаҿ.
  3. Қырҭтәыла аҵакырадгьылаҿ, ақалақь Қарҭ административтә ҳәаақәа рыҩныҵҟа, ишьҭоу ақыҭа-нхамҩатә ҵакы змоу адгьыл ахәҭақәа рлегалтәра апроцесса аҭыԥ ақәҵара иахықәкны 2013 шықәса жьырныҳәамза 1 аҟынӡа Қырҭтәыла аиустициа аминистрра ауаажәларратә азин аиуристтә хаҿы  - ауаажәларратә реестр амилаҭтә агентра еицны иарманшәаларц абри азакәанаҿ иашьашәалоу аԥсахрақәа ралагалара иазкны азакәанпроект Қырҭтәыла апарламент адгалара Қырҭтәыла азакәанԥҵарала ишьақәыргылоу аҵасла.
  Қырҭтәыла 2011 шықәса хәажәкырамза 22 азакәан №4467 - авебдаҟьа, 29.03.2011 ш.

  Ахәҭаҷ 8. Аҵыхәтәантәи аԥҟаԥҵа
  Абри азакәан аусура иалагарц рыларҵәара аҟынтә 15-тәи амшаан.

  Қырҭтәыла апрезидент                                   М. Саакашвили 
  Қарҭ, 

  2007 шықәса рашәарамза 22. 
  №5014

